
mikel erramuzpe - Euskal Kultur Erakundeko lehendakaria 

«Instituzioen eta herritarren arteko tentsioa kudeatzen dugu» 

Erramun Baxokek hamar urtez eraman lanaren lekua hartu du, baina ez du haren lana errepikatuko, euskalgintza eta kulturgintza bereizi baitituzte. Orain, bete beharreko funtzio berriak definitzen ari dira. 

Nora arbelbide - KANBO 

Historia eta geografia irakasle da ofizioz. Aspalditik, kolegioko zuzendari lana betetzen du: irakaskuntza katolikoaren sareko Baigorriko Biletxea kolegioan 18 urtez, eta joan den ekainetik Kanboko San Michel kolegioan. Erroak aldudarrak ditu, eta Baigorrin bizi da. 
Euskal Kultur Erakundeak Erramun Baxokek utzi berri duen lehendakari kargua hartzeko eskatu dizu. Nola pasatu da? Zergatik eman duzu baiezkoa? 
Euskal kultura egun guztiz bizi duen norbait nahi zuten. Hemendik aitzina euskalgintza arloa Euskararen Erakunde Publikoak (EEP) baitu bere gain hartuko. Aldudarrak Batasunean izanez, bizi horretan inplikatua naiz. Bestalde, Irulegiko Irratiaren sortzaileetarikoa naiz, baita Lapurdi eliza irratiarena eta Aldudarrak bideorena ere. Kulturgintzan ezaguna izateaz gain, komunikazioaren mundua ere gustukoa dut. 

Bide polita egin du EKEk duela 15 urte sortu denetik. Hasi zelarik ez zen batere irabazia. Ikusiz oraino zenbat bide baduen egiteko... Desafio hori zait interesatzen. 
Euskalgintza ez da gehiago EKEren esku izanen. Birdefinitzekoak dira bakoitzaren paperak, ez? 
Lehen lana hori izanen da. Nork zer eginen duen definitzea. Ezin da alde batetik euskalgintza pentsatu eta bestetik kulturgintza. Mintzaira bakarrik ez da aski. Kultura beharrezkoa du erabilpena barneratzeko, biziarazteko. Bata bestetik bereizten bagara, hobeki elkartzeko da, nonbait. Halere, argi dena da ez dudala Baxoken lana eginen. Beste funtzio bat asmatu beharko da. 
Oraino argitu gabeak dira elementu zenbait, aurrekontuak adibidez... 
Hitzetan, hitzeman digute gure aurrekontua ez dela murriztuko. Orain segurtatu beharko dugu hori ez dela hitzetan bakarrik izanen. Hau da, orain arte euskalgintzaz arduratzen den postua ez dela desagertuko. Baina nik uste denak ados garela. 

Beste rol bat asmatu behar dela esan duzu; bide berri horren marrazteko ideiak badituzu? 
Anitz, berdin sobera. Handienetako bat izango litzateke euskal kultura ikusten ez den lekuetan indartzea. Bertsolaritza, antzerkia edo kantua eremu klasikoak direla erran nezake. Horretan segitzeaz gain, euskal kulturarik ez den lekuetan sartu behar dugu, hirigune, gazteen biltoki eta abarretan. 

EEPrekin partzuergoa eramanen dugu jadanik hasia dugun lana segitzeko. EEP seinaletikaz eta formazioez arduratuko da, eta gu kulturaz. Seinaletika ez baita aski. Biziarazi behar da. Animazioak antolatuko ditugu. Gipuzkoara noa erregularki. Eta harritzen naiz beti ikustean nola, eman dezagun Zumarragako haurrek, euskal kultura ez duten bizi, nahiz eta euskaraz mintzatzen jakin. Horrelakorik ez gertatzeko, ez dira biak bereizi behar. Gainera, euskaldunak arrunt minoritatean gara. Hainbeste heldu dira kanpotik... Nola egin haiekin ere kultura partekatzeko? Nola eraiki zubiak? Ez dakit nondik hasi behar dugun, baina zerbait asmatu behar da. 
EKEk diru banatzaile eta aldi berean sortzaile lana eramaten du, nolabait egin beharreko kultura bat definituz. Ez ote da jokoa faltsutzea? 
Anitzek hori leporatzen digute. Baina batzuetan guk ere sorkuntzan parte hartu nahi dugu, kultura politika bat sortuz. BatekMila egitasmoak zentzu horretan segitu beharreko norabidea ematen du. Praktikan, halere, anitz gauza desberdin ditugu laguntzen. Baina egia da ezinezkoa dela dena diruztatzea. Hainbeste gauza bada... Postu bat sortu da EKEren baitan, justuki, artistei finantzaketak atzematen laguntzeko. EKEk berak ez du aski sos. 
EKEren baitan botere publikoak badira, eta haien hautuak aski argiak dira: profesionalitatea eta unibertsaltasuna bultzatu. Eta haien hitzetan, badakigu unibertsaltasun horren azpian frantsesa badela... 
Gure lana horien konbentzitzea da, justuki. Arras jende diferenteak dira EKEren baitan. Baina Euskal Herri hau osatzen dute horiek ere. Edozein gisaz, beti izan dira tentsioak. Kultura etengabean izan da instituzioen eta ihardukimenaren arteko tentsioan. 
Eta zuek non kokatzen zarete? 
Galdera ona... Guk tentsio hori kudeatzen dugu, borroka hori. Instituzioen eta herritarren artean gaude. Hor zer egin? Posible dena, enpresa guzietan bezala. EKEren baitan gauden guziek ez ditugu interes eta nortasun berak. Baina helburu berak ditugu: euskal kultura sustatzea, behar diren baliabideak eskainiz. Gero, hor dira kontraesanak, eta hor izanen dira beti. Horien gainditzea da nire lana. 

Zuretzat zer da kultura oro har, eta euskal kultura batik bat? 

Atxagak dioenaren bidetik joanen naiz. Mendeetan hemen populu batek munduaren pentsatzeko asmatu eta sortu duen zerbait. Jendeak elkarrekin bizitzeko gauzak egitea. Kulturaren baitan sinisten dut. Gizon-emazte egiten gaituelako. Bata besteari lotzen gaituelako. Herri bat biziarazteko asmatzen diren gauzetan, horretan da atzematen kultura. Gero, teoria handi horiek praktikan biziki sinpleak dira. Alduden usaian egiten dugun zerbait, adibidez: antzerki edo kantu emanaldi batetik landa arratsaldeko askaria eskaintzea, jendea mintzatzeko gisan. Ez ote da kultura hori ere? Gauza sinpleenetan ere, zer zentzu ematen diozun, horretan da gakoa. 



